
Iesu yn Llyfr Datguddiad
Be’n union sy’n cael ei ddatguddio am Iesu yn Llyfr Datguddiad?
Mae’n ein caru ni, ac mae wedi marw troson ni i'n gollwng ni’n rhydd, fel bod pechod ddim yn ein rheoli ni ddim mwy. 6 Mae’n teyrnasu droson ni ac wedi’n gwneud ni i gyd yn offeiriaid sy'n gwasanaethu Duw, ei Dad! Fe sy’n haeddu pob anrhydedd a nerth, am byth! Amen! (Datguddiad 1:5b-6)
Dyn ni wedi dysgu bod Iesu’n broffwyd, yn offeiriad ac yn frenin. Mae ei holl waith wedi ei seilio ar y ffaith ei fod o’n ein caru ni, ei bobl.  Roedd Iesu’n ein caru ni cyn ein bod, ac mae Iesu dal yn ein caru ni nawr, yn y presennol. 

Mae Llyfr Datguddiad yn sôn dipyn am farn a dial, am erlid Cristnogion, ac am fellt a tharanau a phlâu sydd i gyd yn arwyddion difrifol. Ond, does ‘na ddim barn heb drugaredd a chariad. Mae cariad Duw’n gariad sy’n amddiffyn, yn gwarchod, yn cyfiawnhau, yn diogelu ac yn selio’i bobl yng nghanol popeth – does dim yn gallu gwahanu Duw a’i bobl.

Ond dangosodd Duw i ni gymaint maen ein caru ni trwy i'r Meseia farw droson ni pan roedden ni’n dal i bechu yn ei erbyn! (Rhufeiniaid 5:8)

Dw i'n hollol sicr fod dim byd yn gallu’n gwahanu ni oddi wrth ei gariad e. Dydy marwolaeth ddim yn gallu, na’r un profiad gawn ni mewn bywyd chwaith. Dydy angylion ddim yn gallu na phwerau ysbrydol drwg. Dim byd yn y presennol nac yn y dyfodol. 39 Dim byd ym mhellteroedd eitha'r gofod nac yn nyfnderoedd y ddaear! Na, does dim yn y bydysawd yma greodd Duw yn gallu’n gwahanu ni oddi wrth gariad Duw yn ein Harglwydd ni, y Meseia Iesu! (Rhufeiniaid 8:38-39)

Mae pobl yn ‘stopio’ caru ei gilydd; mae perthynas yn dod i ben ac mae priodasau’n chwalu. Mae pobl yn dweud, “Dydw i ddim yn dy garu di ddim mwy”. Chlywn ni byth hynna gan Iesu Grist.

Dyn  ni’n werthfawr iawn i Iesu. 

· Mae o wedi ein rhyddhau ni – yn union fel cafodd yr Israeliaid eu harwain allan o gaethiwed yn yr Aifft (mae’r hanes yn llyfr Exodus) mae Iesu wedi ein rhyddhau ni o gadwyni anweledig pechod. Dydy Cristnogion ddim yn gaeth i bechod, dydy marwolaeth ddim yn ddiwedd dychrynllyd i’w ofni. Mae Iesu wedi prynu’r Cristion i ryddid.
Mae’r greadigaeth (y byd o’n cwmpas) yn gaeth ac yn dioddef. Pan dyn ni’n gwrando ar y newyddion dyn ni’n clywed am gymaint o drychinebau naturiol, am ddifrodi cynefinoedd, am newid hinsawdd ac am fygythiadau i’r anifeiliaid sy’n byw yn y byd. 

Bydd Iesu’n rhyddhau’r greadigaeth! Felly mae’r greadigaeth hefyd, yn edrych ymlaen at Iesu’n dod yn ôl. 

Dw i’n reit siŵr bod beth dyn ni'n ei ddioddef ar hyn o bryd yn ddim o'i gymharu â'r ysblander gwych fyddwn ni’n ei brofi maes o law. 19 Ydy, mae'r greadigaeth i gyd yn edrych ymlaen yn frwd at y dydd pan fydd Duw yn dangos pwy sy’n blant iddo go iawn. 20 Roedd y greadigaeth wedi cael ei chondemnio i wagedd (Dim ei dewis hi oedd hynny – cafodd ei orfodi arni). 21 Ond mae gobaith i edrych ymlaen ato: mae'r greadigaeth hefyd yn mynd i gael ei gollwng yn rhydd! Fydd hi ddim yn gaeth i lygredd ddim mwy. Bydd yn rhannu’r rhyddid bendigedig fydd Duw’n ei roi i’w blant. 
(Rhufeiniaid 8:18-21)

